
Mwh Lij Hancangh cingq gaem mbouj dingh
cawjeiq, doxdax gaenq hainduj lo, gyoengqvunz
foenfoen caenx hwnj baihnaj bae. Lij Hancangh cix
nyiengh ok loh daeuj, byaij bae coh aen dan gai
laeujvan henz gai he naengh roengzdaeuj, aeu vanj
laeujvan haeuxcid he, menhmenh gwn dwk, ndawsim
laebdaeb siengj: Nienzdaih luenhlablab, mbouj
riengz bang mbouj riengz bai mbouj ndei, riengz
bang riengz bai hix mbouj ndei, riengz caeuq mbouj
riengz cungj aiq ciunyex cainanh mbouj miz mingh;
Lij Han’ gvangh, youq ndaw Byacibfanh miz byawz
mbouj rox de dwg boux vunzyak simdoeg angq huj
mbouj dingh gaj vunz mbouj yaep da he ha? Caeuq
duz roegvameiz de doxdoj, yaw]j daeuj cijnaengz dwg
yungyiemj lai saeh ndei noix; saw hawj de, laemxseiz
lij ndaej bauj diuz mingh he; hingz de, aennaj
yakdoeg de naengz mbouj bienq? Daengz seizhaenx,
calq miz geij diuz mingh lauheiq hix nanz bauj lo.
Suenq lo suenq lo, mbouj bae doxdax cij dwg
banhfap ceiq ndei. Guen haenx raeuz mbouj dang lo,
cienz haenx raeuz hix mbouj aeu lo, gou byaij faenh
gou. Lij Hancangh yienghneix siengj, couh ndwn
hwnj byaij baema. Mboujliuh bouxcawj dan gai
laeujvan Loeg Daihdamj roxnaj de, de caengz byaij
bae sam yamq, Loeg Daihdamj couh heuh de:

“Lij sienseng, baenzlawz mbouj
roegvameiz doxdax lo?”

Lij Hancangh bonjlaiz mbouj siengj swt de,
hoeng siengj daengz cungj dwg aen gai he, ngaem
gyaeuj mbouj raen ngiengx gyaeuj raen, ngoenzneix
ndoj ndaej ngoenzcog ndoj mbouj ndaej. Couh nyeux
gyaeuj gvaqdaeuj riu coh Loeg Daihdamj, siengj hai
bak gangjgangj gij nyapnyuk de, youh roxnyinh
mbouj hab, cijndei bibi gyaeuj riumbw.

Loeg Daihdamj raen de yienghneix, lumjbaenz
hix rox gij veiznanz de, couh rag Lij Hancangh
evaqdaeuj, doqrwz de naeuz: “Gij veiznanz sienseng
lanmbauq gou mbouj dwg mbouj rox, hoeng sienseng
hix dwg boux vunzsai he, ndaw fwngz youh miz
duzroeg ak, baenzlawz ndaej hawj boux vunzyak neix
youq gizneix caj vifung daekeiq vauvau yawjsiuj
Naznamz raeuz ne?” Dingz yaep ndeu youh naeuz:
“Gizsaed, duzroeg doxdoj couh doxdoj, sawhingz
youh mbouj dwg youz byawz gangj le suenq, lau de
gijmaz viz? Couhcinj mwngz hingz lo, mbouj dang
guen de, mbouj aeu cienz de, couhdwg aeu gij
ceigheiq swhgeij, de guenj youh guenj mbouj ndaej,
gangj youh gangj mbouj ndaej, naengz naihhoz
mwngz gijmaz? Caiqgangj, laemxseiz---- Siengj
dangnienz boux vuengzdaeqdoj Gouj Ngeih hix dwg
boux vunzyak he, Lij sienseng mwngz daeuq hingz
de le mbouj dwg vuenh ndaej seizheiq ndei ha?
Laemxseiz boux vunzyak neix hix hawj mwngz daiq
daeuj ...... ”

Lij Hancangh bonjlaiz hix dwg boux vunzsai
singq geng mbouj fug saw he, doengh geij bi neix
gvaq saedceij fouqmiz, dasang le haujlai. Seizneix
dingq Loeg Daihdamj gangj gij vah neix, aensim de
deng gik dwk doenghyaegyaeg, nyaenx mbouj youq
naeuz:

“Doiq, duzroeg doxdoj nanzdauh 1ij famh
mehmbwn ha?” Gangj le couh byaij bae coh aendaiz
doxdax.

Caiq gangj duzroegvameiz “aeu hoenzbya” Lij
Han’ gvangh doxdoj hingz geij duz roeg le, cingq
youq gwnz daiz doxdax yietnaiq. Lij Han’ gvangh

youq mbiengj he daih cej daih boq duzroeg de,
fu’ gvanh lajfwngz de cix youq mbiengj he mbouj
dingz bungj de. Geij boux duzroeg doxdoj saw haenx,
cix deng gij bing Lij Han’ gvangh at dwk, sien bik
gyoengqde gag fak aennaj swhgeij, naeuz swhgeij
mbouj miz bonjsach daengx Naznamz cungj dwg
boubuet mbouj miz bonjsaeh, yienzhaeuh youh heuh
gij bing fak naj bouxsaw, fak dwk gyoengqde youh
in youh haemz youh huj youh mbouj gamj gangj, gag
nyinh swhgeij boihseiz. Mwh Lij Han’ gvangh cingq
daekeiq, Lij Hancangh lumj daj gwnz mbwn doek
roengzdaeuj nei sawqmwh ndwn youq baihnaj de. Lij
Han’ gvangh mbouj youz dwk nyengh mbat he, caj
yaw]j cingcuj boux daeuj le, couh cam naeuz:

‘Baenzlawz yiengh, daegnuengx hix siengj
dang guen ha? Gij guen gou mbouj dwg yungzheih
dang bw, hahaha.”

Lij Hancangh saepsang naeuz: “Duzroeg doxdoj
couh doxdoj, vihmaz fak vunz? Nanzdauh neix dwg
gij funghgwz Lij swhling ha?”

Lij Han’ gvangh gizlawz yawj de haeuj da? De
da liuq Lij Hancangh, riunyaen naeuz: “Baenzlawz,
mwngz yawj mbouj gvaq da? Gou Lij Han’ gvangh
couhdwg cungj funghgwz neix, nanzdauh mwngz hix
siengj lingxgyauq?”

Fu’ gvanh lajfwngz Lij Han’ gvangh ma baengh
bouxcawj naeuz: “Dwg ha, Lij swhling couhdwg
cungj funghgwz neix, mwngz siengj baenzlawz
yiengh?”

Lij Hancangh sam faen dasang caet faen huj,
genggwt han naeuz: “Lij swhling miz funghgwz de,
gou hix miz funghgwz gou. Gou dauq siengj
lingxgyauq lingxgyauq, yawjyawj funghgwz byawz
engq ak.” Gangj le, biengj baengz hoemq loengz
roeg bae, yiengq bouxcaizbuenq ndoj daengz laeng

daiz haenx hat naeuz: “Okdaeuj cujciz, hainduj
doxdax!”
Lij Han’ gvangh vyienznaeuz dwg vunzyak,

hoeng hix deng gij heigbaij Lij Hancangh hwk youq
lo, dangseiz mbouj ndaej mbouj simhaw sam faen,
hoeng de baengh ndaw fwngz miz cungq, henz ndang
miz bing, liengh de hix sieng mbouj ndaej swhgeij,
couh vad fwngz heuh gij bing de at caizbuenq
okdaeuj, yaepfwngz hainduj doxdax.

Gij vunz humx yawj haenx gawq haemz youh
maqmuengh youq yousim. Haemz haenx dwg Lij
Han’ gvangh doegsieb lai; magmuengh haenx dwg
Lij Hancangh hingz Lij Han’ gvangh, mied gij vifung
Lij Han’gvangh bae; yousim haenx dwg Lij
Hancangh deng Lij Han’ gvangh luenh guh gwnvi.
Yienghneix aensim vunzlai cungj diuq hwnj bak
conghhoz daeuj, angjfwngz angjdin cungj ok hanh lo.

Miz vah gangj gvaq yiengh doxgaiq he miz lingh
yiengh doxgaiq he daeuj ceih de, duz “lungzfunghvi”
couhdwg sat duz “aeu hoenzhya”. Ngamq hainduj
doxdoj, duz “lungzfunghvi” couh ok ciu “guk ak
roengz bya” coemj gvagbae, duz “aeu hoenzbya”
couh deng dot loenq song diuz bwn; ciepdwk dwg ciu
“lungz ak coemj langh”, duz “aeu hoenzbya” aen da
he gaenq deng duz “lungzfunghvi” dot okdaeu;j,
mbouj daengz haj faen cung, duz “aeu hoenzbya”
couh cijmiz heiq haeuj mbouj miz heiq ok, iet ga
nyeng hoz ninz youq gizhaenx lo.

Gyoengqvunz humx yawj haenx angqvauvau
youh hemq youh diuq hwnjdaeuj, sawqmwh ndaej
gej gij haemz ndawsim bae. (7)



